
Maningzav

Maaq a maningzav un a, sintupa tu nitu matagdung, manau’az a
takdadaan sii qaimamangsut. Haiza isia bunun tu galinga tupa tu “Mazima
maningzav tu bununa, magagatba a lutbu, madadauqpus a sinunbangan.”
Aupa kamanii a halang mapa’ula ki inaita hubung.

Mailangtangus tu Bunun ihaan ludun daingaz miqumis, a nitu
maningzav, taluskun i sinanaipuk miniqumis, ulaan i sinanaipuk tu halang.
Qabasang lumaq uka’anang amin i unataan, galmang inata misdul, muta’ki,
ma’uskung a iniqumisan. Pagpun maaq a bununa nii a hubung magatba
mahaipi panhalangan.

Qabasang a, malalabas a uvavaz’az tis’uni tu nii a dangi’anan
maningzav a, madia a uvavaz’az panhalangan, aupa mavai hubung tu
tamasaz a, musuu aingka mataz. Nii pia ka uvaz’az miqumis. Laupakadau
ka bunun maniningzavin amin, anatupa tu niin a uvavaz’az madia, tis’uni tu
maningzavin a iniqumisan a, matatalbuq amin a uvavaz’az taldaing, maaq 1

mihalang a mahaipi pa’iuan, midaduu a minihalang tu hubung .

Maaq dau ka maningzav tu sinkuzakuza a, sia ki ma’a’asik 1 lumagq,
asikun a punhu’ siin sintakukunav; masinav 1 sanglav, baluku, hasi siin
tataku. Haiza qalinga tupa tu “Maaq halang a mainahaan ngulus munkunbu
haan bunun tu hubung.” Pagpun asa a kaukaunun siin ikma’aiun tu
qaimamangsut tu pinau’azun masinav.

Haizang mita Bunun galinga tupa tu maag dau ki ukain tu amin a,
tupaun tu maningzav, ukaan sui tu bunun matngaan ata intaa tu “Maningzav
istaa kuling.” Maupa ki maaq a maningzav una sintupa amin tu “Uka tu
atikis, maszang a sui asikun tu maningzav.”

Imita iniliskinan asa tu maningzav amin, madungdung a is’aang,

haizaan i daidaz malkabunun. Sia masihal tu sinkuzakuza kuzkuzaun,
masihal tu galinga ka isbazbaz, masihal tu iniliskinan a iliskinun. Ihaan
duma bunun is’aang na’uka’in a tinugnaan.

Miliskina tu mavia ka matatamasaz tu siduq tu matamasaz i? Tisia

dau tu mastaan aingka tu mazima maningzav tu inigumisan.

